Pornografija u Vjolenza fil-Mezzi tal-Komunikazzjoni Soċjali:
Tweġiba pastorali mill-Kunsill Pontifiċju

Għall-Komunikazzjoni Soċjali

Daħla 
1.  D’dawn l-aħħar żminijiet fid-dinja seħħ tibdil kbir fl-għarfien tal-valuri  morali, tibdil li ġab tibdil ieħor kbir ħafna fil-mod kif in-nies jaħsbu u jġibu ruħhom. F’dan it-tibdil fl-individwi u fis-soċjeta kellhom u għandhom sehem mill-aqwa l-mezzi ta’ komunikazzjoni soċjali, għaliex idaħħlu u juru suriet u modi ġodda ta’ ħajja 
. 

2. Xi tibdil żgur għandu aspett  posittiv. Kif  għadu kemm qal il-Papa Ġwann Pawlu II, “l-ewwel fatt sabiħ li miegħu niltaqgħu hu l-fatt li llum numru kbir ta’ rġiel u nisa qed jagħrfu sewwa x’inhi d-dinjita’ tagħhom u dik tal-bnedmin kollha, bħala bnedmin..... Fl-istess ħin, f’dinja maqsuma u mġarrba minn tant suriet ta’ ġlied u ta’ konflitti in-nies bil-mod il-mod qed jikkonvinċu ruħhom li jiddependu  ħafna  u għal kollox minn xulxin u għalhekk jeħtieġu s-solidarjeta’ ta’ xulxin u din twassalhom biex jifhmu li d-dipendenza minn xulxin hi wkoll f’livell morali”. 
 F’din il-ħaġa kellhom sehem kbir il-mezzi ta’ komunikazzjoni soċjali. 
3. Iżda ħafna tibdil kien għall-agħar. Flimkien ma’ l-abbużi ta’ qabel, żdiedu vjolazzjonijiet ġodda tad-dinjita’ tal-bniedem u tad-drittijiet tiegħu, tal-valuri  u ta’ l-ideali nsara. Għal dan ukoll  huma responsabbli b’xi mod il-mass media. 
4. Is-sehem li l-mezzi ta’ komunikazzjoni soċjali kellhom f’dan it-tibdil ġej, kif ifakkar il-Konċilju Vatikan II, mill-fatt li, għalkemm hu veru li dawn il-mezzi “huma ta’ għajnuna kbira għall-familja kollha tal-bnedmin”, hu wkoll veru li “l-bnedmin jistgħu jużawhom kontra l-pjan tal-provvidenza ta’ Alla u hekk ibiddluhom f’mezzi ta’ ħsara u ta’ tiġrif għalihom” 
.
5. Fost l-iżviluppi tal-biża li seħħu f’dawn l-aħħar snin hemm it-tkattir dejjem aktar tal-pornografija u tal-vjolenza  għall-gost fuq il-mass media. Il-kotba u r-rivisti, ir-recordings, iċ-ċinematografu, it-tijatru, it-televiżjoni, il-video cassettes, l-avviżi fuq il-media kollha, u l-istess telekomunikazzjoni spiss juru xeni ta’ vjolenza u ta’ egħmil sesswali li hu qrib ħafna l-pornografija, li moralment ma jistgħux jiġu aċċettati.
6.  It-tifħir bla qies u l-esaltazzjoni tal-vjolenza u tal-pornografija hi parti mill-imġiba tal-bniedem, ġejja minn  imgħoddi mbiegħed ħafna, f’qagħdiet li juru d-dimensjoni l-aktar kerha tan-natura tal-bniedem imħassra mid-dnub. F’dawn l-aħħar ħamsa u għoxrin sena din l-imġiba kisbet dimensjoni kbira u qed toħloq problemi soċjali mill-aqwa. Waqt li qed tikber il-konfużjoni dwar in-normi morali, il-mass media wasslu l-vjolenza u l-pornografija lill-kotra l-kbira tan-nies, liż-żgħażagħ u lit-tfal ukoll. Fl-imgħoddi din il-qagħda kienet biss tinsab fil-pajjiżi għonja, iżda minħabba l-mezzi ta’ komunikazzjoni soċjali, issa qed tħassar ukoll il-valuri morali tal-pajjiżi li qed jiżviluppaw. 
7. Il-mass media jistgħu jkunu mezz mill-aqwa għall-għaqda u għall-ftehim bejniethom tan-nies, iżda, min-naħa l-oħra, jistgħu jkunu wkoll mezz li jagħti dehra mgħawġa tal-ħajja, tal-familja, tal-valuri reliġjużi u morali; ta’ dehra li ma turix rispett għad-dinjita’ vera u għad-destin tal-persuna tal-bniedem 
. 
8. Dan id-dokument irid juri liema huma l-effetti l-aktar koroh tal-pornografija u tal-vjolenza fl-individwi u fis-soċjeta, u jrid juri liema huma l-kawżi ewlenin ta’ din il-problema, kif narawh illum. Għalhekk id-dokument irid ifakkar x’mezzi għandhom illum, kontra din il-ħsara kollha, dawk li għandhom bħala professjoni l-mass media, il-ġenituri, l-edukaturi, il-pubbliku, l-awtoritajiet ċivili u ekklesjastiċi, l-istituzzjonijiet u l-organiżmi u l-gruppi li nsibu fl-oqsma privati. 
L-effetti tal-pornografija u tal-vjolenza

9. L-esperjenza tagħna ta’kull jum twettaq l-istudji kollha li saru fid-dinja kollha dwar l-effetti ħżiena tal-pornografija u tal-vjolenza
. B’pornografija fil-mass media nifhmu l-ksur, permezz tat-teknika awdjovisiva, tad-dritt għall-privacy tal-ġisem tal-bniedem, raġel jew mara. 
Dan il-ksur jagħmel il-persuna tal-bniedem u l-ġisem tal-bniedem oġġett bla isem ħa jsir abbuż minnu bi skop ta’ konkupixxenza; il-vjolenza, f’dan il-qasam, nistgħu nqisuha bħala presentazzjoni, bi skop li tqanqal l-istinti l-aktar baxxi tal-bniedem, ta’ egħmil li jmur kontra d-dinjita’ tal-bniedem u li juri saħħa fiżika kbira magħmula b’mod li toffendi ħafna lil dak li jkun u li spiss tidher imqanqla minn passjonijiet baxxi. Xi kull tant, l-ispeċjalisti ma jaqblux dwar l-effett li jista’ jkollhom dawn il-fenomeni fuq l-individwi u l-gruppi u dwar ir-reazzjonijiet tagħhom għalihom; iżda l-essenzjali tal-problema hu biżżejjed ċar u eżatt, u għalhekk għandu jinkwetana. 

10. Ħadd ma jista jqis ruħu ħieles mill-effetti ħżiena, li jbaxxu l-bniedem, tal-pornografija u tal-vjolenza, u mħares mill-ħsara li jistgħu jagħmlu dawk li jiġu nflwenzati minnhom. L-aktar li jistgħu jintlaqtu ħażin huma t-tfal u ż-żgħażagħ, għaliex huma b’mod speċjali f’qagħda li jaqgħu vittmi tal-vjolenza u tal-pornografija. Il- pornografija u s-sadiżmu jbaxxu s-sesswalita’ tal-bniedem, iħassru r-relazzjonijiet tal-bniedem bejniethom, jassru l-individwi u l-aktar lit-tfal u lin-nisa, jeqirdu ż-żwieġ u l-ħajja tal-familja, iħajru għall-imġiba li tmur kontra s-soċjeta’, u jdgħajfu s-saħħa morali tas-soċjeta’. 
11. Hi ħaġa għalhekk ċara li wieħed mill-effetti tal-pornografija huwa d-dnub. Is-sehem volontarju fit-thejjija u t-tixrid ta’ dawn il-produzzjonijiet ħżiena għandna nqisuh bħala egħmil morali ħażin ħafna. Iżda, għax it-thejjija u t-tixrid ta’ dawn il-produzzjonijiet ma sseħħx jekk ma jkunx hemm talba għalihom, dawk li jagħmlu użu minn dawn il-produzzjonijiet, mhux biss jagħmlu ħsara morali lilhom infushom, imma jgħinu wkoll biex joktor il-kummerċ ta’ dawn il-produzzjonijiet.

12.  Jista’ jinħoloq taħwid kbir fit-tfal jekk jitħallew jaraw spiss xeni ta’ vjolenza fuq il-mass media għaliex it-tfal ma għandhomx ħila jagħżlu bejn dak li hu fantasija u dak li hu realta’. Aktar ‘il quddiem is-sadiżmu fil-mass media jista’ jwassal nies, l-aktar iż-żgħażagħ li jimpressjonaw ruħhom malajr, biex jaħsbu li s-sadiżmu hu ta’ min jaċċettah, ħaġa normali u ta’ min jimitaha.

13. Intqal li hemm rabta bejn il-pornografija u s-sadiżmu; ċerta sure ta’ pornografija fiha nfisha u kif turi ruħha hi mimlija vjolenza. Min jara jew jaqra produzzjonijiet ta’ din is-sura ta’ pornografija jasal biex jibda jagħmel l-istess bħalma jara u jaqra, u jasal ukoll biex jitlef kull rispett għall-oħrajn, li fl-aħħar huma wkoll ulied Alla u aħwa fil-familja kollha tal-bnedmin. Ir-rabta bejn il-pornografija u s-sadiżmu toħloq komplikazzjonijiet partikolari għal min għandu xi marda mentali. 

14. L-hekk imsejħa pornografija “soft-core” tista’ twassal biex wieħed jitlef għal kollox kull sens ta’ moralita’, tant li jasal biex ma jimpurtah xejn, moralment u personalment, mid-drittijiet u d-dinjita’ tal-bnedmin l-oħra. Il-pornografija, bħad-drogi, tjassar u twassal lill-individwu biex ifittex produzzjonijiet agħar u aktar eċċitanti, produzzjonijiet “hard-core”. Għalhekk, aktar ma jmur ‘l quddiem dan il-proċess, aktar tikber l-imġieba anti-soċjali. 

15. Il-pornografija tħajjar għal ħafna fantasiji ħżiena u għal ħafna imġiba mhux xierqa. Hi ta’ ħsara għall-iżvillupp morali tal-persuna u għal relazzjonijiet xierqa u għaqlin ma’ ħadd ieħor, l-aktar fiż-żwieġ u fil-ħajja tal-familja, fejn għandhom importanza kbira l-fiduċja f’xulxin, il-lealta’ u sħuħija morali fil-ħsieb u fl-egħmil. 

16. Il-pornografija tfixkel il-karattru familjari tas-sesswalita vera tal-bniedem. Aktar ma wieħed iqis is-sesswalita bħala sodisfazzjon biss tal-passjonijiet tiegħu, imġennen kif ikun għalihom, flok sinjal ta’ mħabba fiż-żwieġ li ma tiġi nieqsa qatt, il-pornografija ssir mezz kapaċi jhedded il-ħajja tal-familja kollha kemm hi. 
17. Fl-aħħar mill-aħħar, il-pornografia hi xi ħaġa li tqanqal u ssaħħaħ, qisha xi kompliċi li tgħin għal xi aggressjoni sesswali serja u perikoluża, għal xi sekwestru ta’ persuna, u għal xi qtil ukoll. 

18. Wieħed mill-messaġġi ewlenin tal-pornografija u tal-vjolenza hu l-istmerrija ta’ l-oħrajn li jitqiesu oġġetti, aktar mill-persuni. Għalhekk il-pornografija u l-vjolenza joħonqu l-ħlewwa u l-mogħdrija, u flokhom idaħħlu l-indifferenza u l-brutalita’ wkoll. 
Il-kawżi tal-pornografia u tal-vjolenza llum 
19. Waħda mill-kawżi ewlenin tat-tixrid tal-pornografia u tal-vjolenza fil-mass media forsi hi tixrid ta’ morali permessiva ġejja minn ħerqa bla rażan għas-sodisfazzjon individwali tal-passjonijiet, jiġri x’jiġri. Flimkien ma’ din il-ħerqa rridu nżidu vojt morali fil-bniedem iddisprat li jara biss fil-pjaċiri tas-senssi l-hena waħdieni li jista’ qatt ikollu l-bniedem. 
20. Għadd ta’ kawżi oħra llum qed ikomplu jżidu l-pornografia u l-vjolenza. Fost dawn insemmu: 
L-għatx għall-qligħ. Il-pornografia tqalla’ ħafna flus. Xi oqsma ta’ l-industrija tal-komunikazzjonijiet ċedew għat-tentazzjoni li jipprofittaw mid-dgħufija tal-bniedem l-aktar taż-żgħażagħ u ta’nies li malajr jimpressjonaw ruħhom, biex jaqilgħu l-flus minn produzzjonijiet ta’ pornografia u ta’ vjolenza. L-industrija tal-pornografia xi kull tant iġġib flus li, f’xi soċjetajiet, hi parti mill-kriminalita’ organizzata; 

Argumenti dgħajfa favur il-liberta’ tal-bniedem. Il-liberta’ li turi l-fehmiet tiegħek, għal xi wħud tfisser li wieħed għandu b’xi mod iħalli għaddejja l-pornografija, ukoll jekk din se tkun ta’ ħsara morali għaż-żgħażagħ u għad-dritt  li kulħadd għandu għall- privacy tiegħu, u għall-ambjent tal-moralita’ pubblika. Xi wħud imbagħad jiżbaljaw meta igħidu li l-pornografija trid tiġġildilha billi tippermettiha bil-liġi. Dawn l-argumenti, xi kull tant, jiġu minn gruppi żgħar li ma jħaddnux il-valuri morali tal-kotra l-kbira tan-nies u ma jammettux li kull dritt magħruf u mħares iġib miegħu sura ta’ responsabbilta’. Ir-responsabbilta’ li għandhom l-awtoritajiet pubbliċi biex iġibu ‘l quddiem il-ġid morali taż-żgħażagħ, biex jintwera rispett lill-mara, biex tkun imħarsa l-privacy u l-imġiba morali tajba fil-pubbliku, turi li liberta’ m’hijiex l-istess ħaġa bħall-liċenzjosita’, l-istess ħaġa bħal li kieku kollox hu permess;

In-nuqqas ta’ liġijiet imfasslin tajjeb jew l-applikazzjoni dgħajfa tal-liġijiet li jkun hemm biex iħarsu l-ġid ta’ kulħadd, u speċjalment il-moralita’ taż-żgħazagħ; 
L-inċertezza u l-apatija ta’ ħafna nies, fosthom membri tal-komunita’ ekklesjali li qed jiżbaljaw meta jqisu li huma ma għandhomx x’jaqsmu mal-problema tal-pornografia u tal-vjolenza fil-mass media, jew ma għandhomx ħila jsibu soluzzjoni għal dan il-problema. 
Kif insolvu dan il-problema
21.  It-tixrid tal-pornografia u tal-vjolenza permezz tal mezzi ta’ komunikazzjoni soċjali joffendi l-individwi u lis-soċjeta’ u joħloq problema li jitlob tweġiba malajr bil-fatti mill-individwi u mill-komunitajiet. Għandhom  jiġu mħarsa kemm id-dritt li wieħed juri l-fehmiet tiegħu u d-dritt għall-bdil ta’ informazzjonijiet bejn in-nies, iżda fl-istess ħin jeħtieġ ikun rispettat ukoll id-dritt ta’ kull individwu, tal-familji u tas-soċjeta għall-privacy, għall-imġiba morali tajba fil-pubbliku, u għall ħarsien tal-valuri fondamentali tal-ħajja. 
22.  Għandna quddiemna seba’oqsma li fihom għandna naraw x’inhuma d-dmirijiet dwar din il-ħaġa: il-mass media, il-ġenituri, l-edukaturi, iż-żgħażagħ, il-pubbliku, l-awtoritajiet ċivili u ekklesjastiċi, u l-gruppi reliġjużi. 
23. Il-professjonisti tal-mass media. Ma tkunx ħaġa skont is-sewwa tgħid li l-mezzi kollha ta’ komunikazzjoni soċjali u dawk kollha li jaħdmu fihom għandhom sehem f’dan it-traffikar tal-pornografija u tal-vjolenza. Ħafna mill-professjonisti u tal-vjolenza. Ħafna mill-professjonisti fil-mass media huma magħrufin għall kwalitajiet tajba professjonali u personali tagħhom; huma iħabirku biex jerfgħu r-responsabbilitajiet tagħhom, iħarsu bil-fedelta’ kollha n-normi morali u għandhom rispett kbir għall-ġid ta’kulħadd. L-impenn tagħhom – speċjalment ta’ dawk li jridu jagħtu programmi familjari tajbin – ħaqqu it-tifħir u l-ammirazzjoni tagħna, ħaqqu kull inkoraġġiment tagħna. Nistiednu lil dawk il-professjonisti biex jiftehmu bejniethom ħa jfasslu u japplikaw fil-qasam tal-mezzi tal-komunikazzjoni soċjali u tal-pubbliċita’, normi morali li jfittxu l-ġid ta’ kulħadd u bħala għan li jġibu ‘l quddiem il-familja kollha tal-bnedmin. Dawn in-normi ta’ mġiba huma meħtieġa b’mod speċjali għat-televiżjoni, li twassal il-programmi tagħha fid-djar fejn it-tfal spiss ikunu waħedhom mingħajr ħadd ma jissorveljahom. L-aħjar kontroll hu dak li wieħed jagħmel verament fuqu nnifsu, u l-kontroll fi ħdan kull mezz ta’ komunikazzjoni soċjali hu l-aħjar mezz biex il-media li tkun tiddefendi ruħha minn dawk li jridu jħassru l-mezzi ta’ komunikazzjoni soċjali u s-soċjeta billi jfittxu jaqilgħu l-flus mill-produzzjoni ta’ programmi pornografiċi jew programmi ta’ vjolenza.
24. Il-ġenituri. Il-ġenituri jridu jżidu l-isforzi tagħhom biex jagħtu formazzjoni morali sħiħa lit-tfal u liż-żgħażagħ. Dan ifisser ukoll li għandhom juruhom kif iġibu ruħhom sewwa dwar is-sesswalita’ tal-bniedem, billi juru rispett sħiħ għal kull persuna, għaliex kull bniedem hu iben adottiv ta’ Alla, billi jgħożżu l-virtu’ tas-safa, u billi jkunu kapaċi jikkontrollaw lilhom infushom. Ħajja ta’ familja fejn il-ġenituri jgħixu l-fidi tagħhom u jħobbu verament lil xulxin u lil uliedhom hi l-aħjar skola għat-trawwim fl-ulied ta’ valuri umani tajbin. Illum imbagħad it-tfal u ż-żgħażagħ jeħtieġ li jkunu mrawwmin jagħżlu tajjeb il-programmi li jaraw, u jsiru nies kapaċi jużaw tajjeb dawn il-media. F’din il-ħaġa l-ġenituri jistgħu jinfluwenzaw  lil uliedhom l-aktar bl-eżempju li jagħtuhom: l-indifferenza tagħhom jew in-nuqqas ta’ kontroll fuqhom infushom fl-użu tal-media jistgħu jkunu ta’ ħsara għaż-żgħażagħ għax jistgħu jifhmuhom ħażin. Ta’ importanza kbira għaż-żgħażagħ hu l-eżempju li l-ġenituri jagħtuhom fl-imħabba u l-ħlewwa għal xulxin fiż-żwieġ, importanti wkoll hu l-fatt li l-ġenituri juru ruħhom dejjem lesti jiddiskutu bil-ħlewwa u bl-imħabba ma’ uliedhom l-argumenti li jinteressawhom. Ta’ min jiftakar li fil-qasam tal-formazzjoni “wisq aktar jinkiseb bil-persważjoni milli bil-projbizzjoni”. 

25. L-edukaturi. L-edukaturi huma dawk li l-aktar igħinu lill-ġenituri fil-formazzjoni morali taż-żgħażagħ. L-iskejjel u l-programmi edukattivi l-oħra jridu jġibu’l quddiem u jinsistu fuq il-valuri morali u soċjali, biex tkun mħarsa l-għaqda fil-familja u fis-soċjeta, u t-tnejn jiżviluppaw b’mod xieraq. Fost il-programmi edukattivi tal-media jiswew ħafna dawk il-programi li jgħinu biex joħolqu fiż- żgħażagħ qagħda kritika, kapaċi tagħmel għażla mill-programmi tat-televiżjoni, tar-radju u tal-media l-oħra, hekk li jkunu kapaċi jirreżistu kull sura ta’ manipolazzjoni, u ma jkunux nies li joqgħodu jisimgħu jew jaraw programmi b’mod passiv u bi drawwa. Ta’ min isemmi wkoll kemm hi ħaġa mportanti li fl-iskejjel tintwera l-importanza tar-rispett li għandu jintwera lill-persuna tal-bniedem, il valur tal-ħajja tal-familja u s-sħuħija morali personali. 
26. Iż-żgħażagħ. Iż- żgħażagħ stess jistgħu jwaqqfu t-tixrid tal-pornografija u tal-vjolenza fil-media, billi jilqgħu bil-qalb dak li jagħmlu għalihom il-ġenituri u l-edukaturi tagħhom u jkunu responsabbli tad-deċiżjonijiet morali li jieħdu fl-għażla tad-divertiment tagħhom. 
27. Il-pubbliku. Il-pubbliku wkoll irid isemma’ leħnu. Kull wieħed għal rasu bħala individwu, u lkoll flimkien, iċ-ċittadini – u l-aktar iż- żgħażagħ – huma fid-dmir li juru kif jaħsbuha lill-produtturi, lill-aġenti kummerċjali, u lill-awtoritajiet ċivili. Jeħtieġ li malajr iseħħ djalogu bejn il-professjonisti tal-media u r-rappreżentanti tal-pubbliku, b’mod li dawk li jaħdmu fil-komunikazzjonijiet soċjali jkunu jafu sewwa x’iridu dawk li jużaw il-media u x’inhuma l-interessi tagħhom. 
28. L-awtoritajiet ċivili. Dawk li jagħmlu l-liġijiet, dawk li jamministrawhom, dawk li jaraw li jiġu mħarsa, u l-ġuristi huma msejħin biex jagħtu tweġiba għall-problema tal-pornografija u tal-vjolenza fil-media. Fejn ma hemmx, għandhom isiru liġijiet xierqa; fejn il-liġijiet mhumiex ċari biżżejjed, għandhom jiġu ċċarati; u l-liġijiet li hemm għandhom jiġu applikati sewwa. Il-produzzjoni u t-tixrid ta’ materjal pornografiku għandu mplikazzjonijiet internazzjonali, għalhekk il-ħidma għall-kontroll ta’ dan it-traffikar għandu jsir ukoll fuq livell reġjonali, kontinentali, u mondjali. Dawk li ġa ħadu xi passi għal dan il-kontroll jistħoqqilhom l-appoġġ u l-inkoraġġiment kollu tagħna 
.  Il-liġi u dawk li huma fid-dmir li jaraw  li tiġi mħarsa għandhom id-dmir qaddis li jħarsu l-ġid ta’ kulħadd b’mod speċjali l-ġid taż-żgħażagħ u tal-membri l-aktar dgħajfa tas-soċjeta. Meta nqisu dak li ntqal dwar il-ħsara li jagħmlu l-pornografija u l-vjolenza, għandna naslu għal din il-konklużjoni: il-ġid ta’ kulħadd hu dejjem aktar milqut u mhedded minn dawk il-produzzjonijiet, aktar ma’ dawn joktru u jinxterdu bla restrizzjoni u bla kontroll. L-awtoritajiet pubbliċi għandhom iħossu d-dmir li jfittxu jieħdu passi ħa jiffaċċjaw dan il-problema fejn ġa jeżisti u jżommuh ‘il bogħod fejn għad ma sarx problema urġenti u ta’ qtigħ il-qalb. 
29. Il-Knisja u l-gruppi reliġjużi. L-ewwel responsabbilta’ tal-Knisja hi li tgħallem dejjem u b’mod l-aktar ċar il-veritajiet morali fondamentali, fosthom dawk il-veritajiet li għandhom x’jaqsmu mal-moralita’ sesswali. F’dan iż-żmien ta’ permissivita’ u ta’ konfużjoni dwar il-valuri morali, il-leħen tal-Knisja jrid ikun leħen profetiku: dan iwassal biex il-Knisja spiss tiqies bħala sinjal li jmeruh. L’hekk imsejħa “morali” tas-sodisfazzjon individwali minnufih ta’ kull passjoni, ma tħallix li l-bniedem jasal għall-milja sħiħa tiegħu bħala persuna. It-trawwim għall-ħajja tal-familja u għar-responsabilitajiet fil-ħajja soċjali jitlob li wieħed ikun imrawwem sewwa fil-ħajja ta’ safa u ta’ kontroll tiegħu nnifsu. Il-pornografija u l-vjolenza għall-gost, għall-kuntrarju iwasslu biex idallmu x-xbieha ta’ Alla li tidher f’kull persuna tal-bniedem, idgħajfu ż-żwieġ u l-ħajja tal-familja u jagħmlu ħsarat kbar lill-individwi u lis-soċjeta. Il-Knisja hi msejħa biex, kullimkien, u fejn jista jkun, mal-knejjes l-oħra u ma’ denominazzjonijiet u gruppi reliġjużi, tgħallem u ġġib ‘il quddiem messaġġ. Trid timpenja l-istituzzjonijiet u l-ministri tagħha biex tingħata formazzjoni xierqa dwar l-użu tal-mass media u dwar is-sehem li għandhom fil-ħajja ta’ l-individwu u tas-soċjeta. Għandha tingħata attenzjoni speċjali għall-għajnuna lill-ġenituri f’dan il-qasam. Hu għalhekk li l-edukazzjoni fil-media hi parti mill-programmi edukattivi ta’ l-iskejjel kattoliċi, u ta’inizjattivi oħra tal-Knisja fil-qasam ta’l-edukazzjoni u tas-Seminarji 
; u hi wkoll parti mill-programmi ta’ formazzjoni għar-reliġjużi rġiel u nisa u tal-membri ta’ l-istituti sekulari, tal-programmi ta’ l-aġġornament tas-saċerdoti, u tal-laqgħat fil-parroċċi għaż-żgħażagħ u għall-adulti. Is-saċerdoti, ir-reliġjużi rġiel u nisa, impenjati fil-qasam ta’ l-edukazzjoni, huma fid-dmir li jagħtu eżempju ta’ għażla xierqa fl-użu tal-media kemm ta’ produzzjonijiet stampati u kemm ta’ produzzjonijiet awdjovisivi. 
30. Biex nagħlqu, mhux biżżejjed u f’waqtu li l-Knisja tikkundanna jew tirrestrinġi biss l-użu tal-mass media . Għall-kuntrarju, il-Knisja trid tkun impenjata fi djalogu dejjem sejjer mal-professjonisti tal-mass media li jafu x’inhuma r-responsabbiltajiet tagħhom ħa tqawwilhom qalbhom fil-missjoni tagħhom u tappoġġjahom fejn hu meħtieġ u jista’ jkun. Il-professjonisti kattoliċi tal-mass media u l-organiżżazzjoni professjonali tagħhom, li jafu sewwa l-materja tagħhom, huma mistednin ħa jkollhom sehem mill-aktar importanti u effettiv f’dan id-djalogu.
31. Il-kritiċi kattoliċi u l-organiżżazzjonijiet kattoliċi tal-komunijazzjoni soċjali, huma u jqisu bil-kuxjenza kollha, skont il-prinċipji ċari tal-morali, il-pubblikazzjonijiet u l-produzzjonijiet kollha jkunu jistgħu jagħtu għanjnuna mill-aqwa lill-professjonisti tal-mass media u lill-familji. Id-direttivi li ġa hemm fid-dokumenti tal-Knisja dwar il-mass media, fosthom dawk id-dokumenti li xi isqfijiet ġa ħarġu dwar il-pornografija u l-vjolenza, jixraq li jiġu meqjusa sewwa u applikati b’mod sistematiku.
32. Dan id-dokument hu miktub għal dawk il-familji li wrew sewwa t-tħassib kollu tagħhom, għar-ragħajja tal-Knisja biex jistedinhom jaħsbu aktar fit-tul dwar in-natura morali ta’ dan il-problema, jiġifieri tat-tixrid tal-pornografija u tal-vjolenza permezz tal-mass media li tant kiber b’mod speċjali f’dawn l-aħħar snin u dwar kif tista’ sseħħ tassew l-istedina ta’ San Pawl: “Tħallix il-ħażen jirkbek, iżda irbaħ il-ħażin bit-tajjeb”. (Rum 12,21) 
Kunsill Pontifiċju tal-Komunikazzjonijiet Soċjali.
Belt tal-Vatikan, 7 ta’ Mejju 1989.

